
UGTrekin eta CCOOrekin bi hitzarmen sinatu dira etorkinen gizarteratzea eta laneratzea sustatzeko

Nafarroako Gobernuak aurten 600.000 euro bideratuko ditu xede horretara

Ostirala, 2009ko ekainaren 19a.  Alberto Catalán Higueras Erakundeekiko harremanetarako kontseilariak eta Gobernuaren eledunak lankidetza-hitzarmenak sinatu ditu UGT eta CCOO sindikatuen Nafarroako gorengo ordezkariekin, Juan Goyen Delgadorekin eta José María Molinero de Frutosekin, hurrenez hurren, etorkinen gizarteratzea eta laneratzea sustatzeko. 

Erakundeekiko Harremanetarako eta Gobernuaren Eledunaren Departamentuak, Inmigraziorako Bulegoaren bidez, aurten 600.000 euro bideratuko ditu guztira, 300.000 sindikatu-erakunde bakoitzera, lankidetza hauek garatzeko. Hartzaileak zaurgarritasun-egoeran dauden eta gizarte-bazterketa izateko arriskua duten pertsonak dira. 

Jardun hau Etorkinak Nafarroan Hartu eta Integratzeko Ekintza Planaren barruan dago, iaz Lan eta Gizarte Gaien Ministerioaren eta Nafarroako Gobernuko Erakundeekiko Harremanetarako eta Gobernuaren Eledunaren Departamentuaren artean adostu zena. 


Sinatutako hitzarmenak direla bide, sindikatu-erakunde bakoitzak zenbait neurri prestatu ditu, gizarteratzeko eta laneratzeko informazio-, orientazio- eta laguntza-proiektu baten barruan, baita ibilbide pertsonalizatuen programa bat ere izena ematen duten pertsona guztiei bideratuta. Programa bakoitzean abian jarriko diren ekintza zehatzak eta horiek gauzatzeko modua azaltzen dira. 

Gizartean eta lanean murgiltzea eta ibilbideak: jarduera zehatzak 

Zehatz esanda, UGT sindikatuaren proiektuan, jarduera guztiak Foru Komunitatean bizi diren etorkin guztiei zuzenduko zaizkie, batez ere gizarteratzeko eta laneratzeko zailtasun handienak dituztenei: etxeetan lan egiten duten emakumeak, 16-18 urte bitarteko gazteak, irregulartasun-egoeran dauden etorkinak, Europar Batasunean sartu diren azken herrialdeetako herritarrak eta espainiar naziotasuna oraintsu lortu duten pertsonak. 

Sindikatu-erakunde horrek gizarteratzeko eta laneratzeko ibilbide pertsonalizatuen programa prestatu du, besteak beste, mota honetako jarduerak eginda: prestakuntza osagarria, enplegua bilatzeko teknikei buruzko trebakuntza, lan-eskaintzei eta horiek egiten dituzte enpresei buruzko informazioa, eskaintzaren eta eskariaren arteko bitartekaritza, doako ikastaroei buruzko informazioa edo etorkinak behar duen dokumentazioari buruzko aholkularitza. Horrez gain, ikastaro zehatzak eskainiko dira, hala nola gaztelania, adinekoak eta menpekoak zaintzea eta soldatzea eta eskorga jasotzaileak gidatzea, egon dagoen eskaera aztertu ondoren. 


Bestalde, CCOOk gizartean eta lan munduan murgiltzeko egingo dituen jardueren artean, besteak beste, hauek aipa daitezke: informazio-material zehatz eta didaktikoak egitea –gaztelaniaz argitaratuta beste hizkuntza batzuk lagungarri izanda -, laguntza psikologikoaren zerbitzua etorkinak inguru berrira egokitzeko, titulu akademikoak edo lan egin aurreko prestakuntzak (gaztelania-ikastaroak, ingurua ezagutzeko tailerrak eta okupazio-prestakuntzak) homologatu, baliozkotu eta aitortzeari buruzko informazioa. 


Gainera, CCOOk gizartean eta lanean murgiltzeko ibilbideen programa prestatu du programetan izena emanda duten etorkinekin jarraipen pertsonalizatua egiteko. Ibilbide horretan, hautaketa-fasea eta ibilbidea hasi, diseinatu, garatu eta amaitzeko fasea eta programa amaitu eta sei hilabetera egoera pertsonalaren jarraipena egiteko fasea egongo dira. 


Ibilbidearen diseinuan etorkinei lana modu aktiboan bilatzen laguntzeko erremintak eta teknika erabilgarriak ematea aurreikusita dago: nola egin curriculuma, lan-poltsei buruzko informazioa, bitartekaritza enpresekin edo aholkularitza autoenpleguan eta enpresak sortzea, besteak beste.

